Օգոստոսի 14, 2010

Երևան

Շախմատի համահայկական երիտասարդական օլիմպիադա
ՀՀ մեծարգո պարոն Նախագահ,
Հարգարժան ներկաներ,
Շախմատի հայ դյութազուններ,
Այսօր տոն է հայկական աշխարհում, տոն է, քանզի առաջին անգամ իր նմանը չունեցող Շախմատի Օլիմպիադա ենք կազմակերպում:  Օլիմպիադա, որի մասնակիցները հայեր են աշխարհի տարբեր ծագերից:

Մենք Ձեզ տուն ենք կանչել, հայրենիք: Ձեզ` հայ պայծառ և ճկուն մտքի տեր երիտասարդներիդ:

Վստահ եմ, որ Մայր Հայաստանից, հայկական հողից, ջրից, արևից ուժ կառնեք նոր հաղթանակներ կերտելու համար:

«Մեկ ազգ, մեկ մշակույթ» փառատոնի բազմաբնույթ միջոցառումները այս թեժ ամռանը դարձան միավորման, ազգային հարուստ ներուժի համախմբման, հայ մշակույթը, հայ ոգին նորովի ներկայացնելու տոնահանդես:
Այսպես մենք Ձեզ հետ միասին նոր էջ ենք բացում հայ շախմատի պատմության մեջ:  Շախմատը դառնում է հայության համախմբման, միավորման, նոր շախմատային, ազգային և մարդկային կամուրջների կառուցման հենասյունը:

Թերևս պատահական չէ, որ շախմատը` որպես արվեստի, գիտության և խաղի առանձնահատուկ համադրություն դարձել է բազմատաղանդ հայ ժողովրդի ամենասիրելի սպորտաձևերից մեկը:
Անվերապահորեն համաշխարհային շախմատի ասպարեզում հայ շախմատիստները երկար տարիներ փայլուն նվաճումներ են արձանագրում: Ինչպես չհպարտանալ աշխարհի շախմատի օլիմպիական բարձրունքները նվաճած մեր հավաքականով, մեր գեղեցկուհիների մարտնչելու կարողությամբ:

Իրավմամբ Հայաստանի շախմատիստները դարձան մեր ժողովրդի  պարծանք Տիգրան Պետրոսյանի արժանի հետնորդները` բարձր պահելով Հայրենիքի և նրա դպրոշի պատիվը:
Պատահական չէ, որ Հանրապետության Նախագահը առանձնակի ուշադրություն է դարձնում երկրում շախմատի տարածմանն ու զարգացմանը:

Պատահական չէ նաև այս համահայկական օլիմպիադայի կազմակերպումը, որպեսզի Ձեր ուժերով, Ձեր մասնակցությամբ և Ձեր նախագահությամբ շախմատով մասսայաբար զբաղվեն Սփյուռքում: 
Հայ պատանին և աղջիկը, որտեղ էլ որ ապրի նրա միտքը պետք է կրթել, զարգացնել, օժտել նրան իրավիճակը ճիշտ գնահատելու, արագ արդյունավետ որոշումներ կայացնելու, նպատակին գործելու ունակությամբ:
Ձեր խոսքերով ասած այս բարի աշխարհում ձիու քայլ կարողանան անել:

Ինչպիսի՞ արդյունք կունենա օլիմպիադան:

1. Նախ նպաստի Սփյուռք-Հայրենիք կապերի ամրապնդմանը և շախմատային համայնքի ձևավորմանը,
2. երիտասարդների շրջանում կակտիվացնի հետաքրքրությունը շախմատի նկատմամբ,
3. կհարստանան շախմատային ավանդույթները և դրանք կտարածվեն Սփյուռքում,

4. կորշվեն անհատական և թիմային հաղթողները, որոնց համար ՀԲԸՄ` Պերճ Սեդրակյանի գլխավորությամբ մրցանակ է սահմանել: 
Սակայն ես հավատացած եմ, որ կհաղթի հայն ու հայությունը, կհաղթի սերն ու միությունը:

5. Սա սկիզբն է հաջորդ օլիմպիադաների: Եթե այսօր Արմավիան Միքայել Բաղդասարովի օգնությամբ Ձեզ Հայրենիք է բերել, չեմ կասկածում որ այսուհետ էլ կհովանավորի Ձեզ, որ դուք Հայրենիքով ոգևորվեք, որ Հայաստանի շախմատի ակադեմիան պարոն Լպուտյանի գլխավորությամբ դառնա համահայկական ակադեմիա, Ձեր բոլորի տունն ու հավաքատեղին, Ձեր նորանոր հաղթանակներ կերտելու ուժն ու աղբյուրը:  
Միասնություն է մեր ուժը, միասնություն է մեր հավերժության հիմքը:  
Եկե՛ք միանանք, եկե՛ք միանանք, որ մեր այս փոքրիկ, շատ փոքրիկ հողի երազանքը մեծ մարմին ստանա, եկե՛ք միանանք:

